
 KÆRA 1/2026 

FSF-skrivstovan upplýsir Aganevndini: 

Málsheitið: Kæra frá TB í sambandi við dyst hjá 3. deild monnum millum B36 og TB, 

leiktur tann 6. apríl 2026 

Deild: 3. deild, menn (innl. bólkur B) Hvør hevur reist málið: TB 

Kapping: Landskapping Nevndin móttikið kæru: Í fyrstu atløgu tann 16. 

apríl 2026. Eftir víðkaða hoyring av B71 og FC 

Hoyvík tann 22. apríl 2026 

Møguligt brot framt: 6. apríl 2026 Kærugjald goldið: Ja 

Partshoyring: Ja 5 daga kærufreist hildin: Ja 

Áheitan um munnliga viðgerð: Nei Starvsnevndarummæli: Nei 

 

Úrskurður 

 

Aga- og etiskanevndin hevur avgjørt at revsa 3. deildarliðið hjá B36 monnum, sum leikar í 

innleiðandi bólki B, við at tapa dystin móti TB leiktur tann 6. apríl 2026 við málmuninum 0-3 

fyri brúk av ólógligum leikarum, sum leiktu undir følskum navni. Tapið við málmuninum 0-3 er 

ásett við heimild í § 6, bókstav g í 3. reglubroti í Aga- og etiskureglugerðini og samsvarandi grein 

41 í Kappingarreglunum fyri fótbólt.  

 

Aga- og etiskanevndin hevur eisini avgjørt at revsa B36 sum felag við eini bót á kr. 2.000 fyri 

brúk av leikarum í 3. deild hjá monnum (innl. bólkur B), sum leiktu undir følskum navni. Bótin er 

ásett við heimild í § 6, bókstav c í 2. reglubroti í Aga- og etiskureglugerðini.  

 

Aga- og etiskanevndin hevur eisini avgjørt at revsa Vensil Djurhuus (FC Hoyvík) og Aron 

Jacobsen (B71), við leikbanni á einum degi hvør. Revsingin er fyri at leika undir følskum navni á 

dómaraseðlinum. Revsingin er ásett við heimild í § 6, bókstav c í 1. reglubroti í Aga- og 

etiskureglugerðini.  

 

Kæran, partshoyringin og møguligt Starvsnevndarummæli 

 

TB kærur B36 fyri brúk av ólógligum leikarum til dystin í 3. deild hjá monnum (innl. bólkur B), 

sum varð leiktur tann 6. apríl 2026. Dysturin endaði 2-1 til B36.  

 

Sambært kæruni gjørdi B36 brúk av leikarunum Vensil Djurhuus og Aron Jacobsen, sum spældu 

undir nøvnunum hjá øðrum leikarum. Vensil Djurhuus og Aron Jacobsen hava leikaraloyvið í 

ávikavist FC Hoyvík og B71 og eru tí ikki lógligir leikarar fyri B36. 

 

B36 hevur í hoyringini viðurkent brotið. Fordømi eru um at leikarar kunnu revsast persónliga við 

leikbanni í slíkum málum. FC Hoyvík og B71 eru tí eisini hoyrd í málinum. Feløgini hava 

viðmerkingar um at leikaraloyvini liggja hjá teimum, men hava annars ikki viðmerkingar til 

ítøkiliga málið.  

 

Heimildir hjá Aga- og etiskunevndini at viðgera málið 

 

Vísandi til grein 2, 3 og 5 í Aga- og etiskureglugerðini hjá FSF, hevur Aga- og etiskanevndin 

málsføri at viðgera málið.  

Fakta í málinum 

 

Skrivstovan hjá FSF hevur upplýst málið og eftirkannað skrásetingarnar um nevndu leikarar. 

Staðfest er, at kæran snýr seg um brúk av leikarum, sum eru skrásettir í øðrum feløgum.  

 

Lógarverkið 

 

Víst verður til Kappingarreglurnar fyri fótbólt, undir hesum serliga grein 15 og grein 28.  

 

Sambært grein 6 í Aga- og etiskureglugerðini hjá FSF kann Aga- og etiskanevndin geva tær 

agarevsingar til persónar og feløg, sum ásettar eru í grein 55 í lógum FSF´s.  

 

Staðfestingar, metingar og niðurstøða 

 

Aga- og etiskanevndin staðfestir, at B36 brúkti leikarar hjá B71 og FC Hoyvík, sum leiktu undir 

følskum navni á dómaraseðlinum, í dysti móti TB í 3. deild hjá monnum (innl. bólkur B) tann 6. 

apríl 2026. Hesir leikarar gerast ólógligir leikarar í umrødda dysti. Fordømi eru um at feløg eru 

revsaði við at tapa dyst við málmuninum 0-3 fyri brúk av ólógligum leikarum.  

 

Aga- og etiskanevndin metir tað hava týdning, at feløgini virða dómaraseðilin og tann týdning 

hann hevur sum amboð fyri gjøgnumskygni og eftirlit. Fordømi eru um at feløg eru revsaði við 

bót fyri svik við nøvnum á dómaraseðlinum.  

 

Fordømi eru eisini um at leikarar eru revsaðir persónliga við leikbanni fyri at hava leikt dyst undir 

følskum navni. Hetta m.a. fyri at staðfesta ábyrgd hjá leikaranum sjálvum.  

 

Kæruvegleiðing 

 

Einans úrskurðurin um at B36 er dømt at tapa dystin kann kærast til Yvirkærunevndina. 

 

 

Staður, dagfesting og undirskrift: 

 

Tórshavn 22. apríl 2026 

 

 

Eli Thorsteinsson 

Formaður 

 

Í Aga- og etiskunevndini eru:  

 

• Eli Thorsteinsson, formaður og løgfrøðingur  

• Ken Nónklett, varaformaður og løgfrøðingur 

• Anni á Hædd, løgfrøðingur 

• Jóhan T. Davidsen, løgfrøðingur 

• Birita S. Samuelsen, løgfrøðingur 
  

 


